
Аннотацэ. Къэхутэныгъэр хуэгъэзащ адыгэбзэм и псыжь щIыпIэбзэм и нобэрей 
щытыкIэр убзыхуным. Статьям щызэпкърыхащ псыжь щIыпIэбзэм хэплъагъуэ макъ 
дэкIуашэ системэм иIэ гъэпсыкIэр. Лэжьыгъэм зи гугъу тщIы бзэ лIэужьыгъуэм 
елэжьахэм я цIэхэр къыщыхьащ, абыхэм щIыпIэбзэдж бзэщIэныгъэм хэлъхьэныгъэшхуэ 
хуащIахэр кIэщIу къыщыIуэтащ, макъ дэкIуашэхэм ядэплъагъу къыщхьэщыкIыныгъэхэр 
щыубзыхуащ адыгэ литературэбзэм егъэпщауэ. КъыхэгъэбелджылыкIа щхьэхуэныгъэ 
къэсыху а екIуэкIыкIэм щыхьэт техъуэ щапхъэхэр дэщIыгъущ. Зэтемыхуэныгъэхэр нэхъ 
гъэнэIуа хъун, адыгэбзэ тхыпкъылъэм хэмыт макъхэр гъэбелджылын папщIэ, статьям 
къыщыгъэсэбэпащ дамыгъэ щхьэхуэхэр. ЩIыпIэбзэми литературэбзэми псалъэхэр 
фонетикэ щIыкIэм тету къэхьащ я зэщхьэщыкIыныгъэхэр нэгъэсауэ убзыхун щхьэкIэ. 
Къэхутэныгъэм зетпщытын хуей щIэхъуам и щхьэусыгъуэ нэхъыщхьэр мы Iуэхум тетхыхьа 
иджырей щытыкIэр къэзыгъэлъагъуэ щIэныгъэ лэжьыгъэ щыIэр зэрымащIэм къыхэкIкIэщ. 

Статьям щIэуэ хэлъхэм ящыщщ лэжьыгъэр филологие щIэныгъэхэмкIэ доктор 
БищIо Б.Ч. адыгэбзэм хузэхилъхьа бзэщIэныгъэ фIэщыгъэцIэщIэхэр къэгъэсэбэпауэ 
гъэхьэзыра зэрыхъуар. Лэжьыгъэр егъэкIуэкIынымкIэ сэбэп хъуащ къэхутэныгъэ, 
кIэлъыплъыныгъэ, зэпкърыхыныгъэ, тепсэлъыхьыныгъэ, зэпэгъэувыныгъэ, джыныгъэ, 
къызэщIэкъуэжыныгъэ методхэр. 

Къэхутэныгъэм кърикIуахэр щыхьэт тохъуэ псыжь щIыпIэбзэм и макъ дэкIуашэ 
системэм адыгэ литературэбзэм ехьэлIауэ къыщхьэщыкIыныгъэ зэмылIэужьыгъуэхэр 
зэриIэр: макъхэр зэблэхъуауэ, пыгъэщхъауэ, пыгъэхъуауэ къызэрыщыкIуэр.

Зэрыгъуазэ псалъэхэр: адыгэбзэ, щIыпIэбзэ, псыжь щIыпIэбзэ, фонетикэ, макъ 
дэкIуашэ

Abstract. The purpose of this article is to study the current state of the Kuban dialect of 
the Kabardino-Circassian language. The consonant system of the Kuban dialect is analyzed. 
The works of linguists who have made invaluable contributions to Adyghe dialectology 
are briefl y described, and unique instances of consonant use in the Kuban dialect are 
identifi ed in comparison with the Kabardino-Circassian literary language. The identifi ed 
peculiarities are supported by examples. The article introduces several special symbols to 
represent sounds not found in the language’s classical alphabet. Both the dialect and the 
standard variant use phonetic transcription to clearly identify pronunciation diff erences. 
The primary reason for researching this issue was the lack of scholarly work refl ecting the 
current state of the dialect.

The article’s novelty also lies in the fact that, for the fi rst time, a system of linguistic terms 
in the Kabardino-Circassian language, developed by Doctor of Philology B.Ch. Bizhoev, was 
used in its development. The research employed the following methods: analysis, observation, 
analysis, descriptive and comparative methods, and the method of study and generalization.

The results of this article indicate that the Kuban dialect has a number of distinctive fea-
tures in comparison with the Kabardino-Circassian literary language in the system of conso-
nant sounds: substitution, truncation, and augmentation of sounds.

Keywords: Kabardian-Circassian language, dialect, Kuban dialect, phonetics, conso-
nant sounds

Аннотация. Цель статьи – изучение современного состояния кубанского ди-
алекта кабардино-черкесского языка. Анализу подвергается система согласных 
звуков кубанского диалекта. Кратко описываются труды лингвистов, внесших не-
оценимый вклад в адыгскую диалектологию, определяются уникальные случаи 
использования согласных звуков кубанского диалекта в сравнении с кабардино-
черкесским литературным языком. К выявленным особенностям приводятся при-
меры, подтверждающие их наличие. В статью вводятся несколько специальных 
символов для обозначения звуков, которых нет в классическом алфавите языка.
И в диалекте, и в литературном варианте применяется фонетическая транскрип-
ция для четкого определения расхождения в произношении. Главная причина ис-
следования данного вопроса вполне объяснима: имеющиеся работы устарели для 
изучения современного состояния диалекта и выявления отличительных черт от 
норм литературного кабардино-черкесского языка.

Новизна статьи заключается также в том, что впервые при ее разработке приме-
нялась система лингвистических терминов на кабардино-черкесском языке, разрабо-
танная доктором филологических наук Бижоевым Б.Ч. В процессе исследования при-
влекались описательный и сопоставительный методы.

Результаты данной статьи свидетельствуют о том, что в кубанском диалекте на-
блюдается ряд расхождений с кабардино-черкесским литературным языком в системе 
согласных звуков: замена, усечение, наращение звуков.

Ключевые слова: кабардино-черкесский язык, диалект, кубанский диалект, фоне-
тика, согласные звуки

Псыжь псэлъэкIэм ирипсалъэ адыгэхэр къуажищым щопсэу: Хуэдз, Лэшэпсы-
нэ, Куэшхьэблэ. Улапэ къуажэми апхуэдэу зымащIэ дэсщ. Тау Хь.Т. зэритхымкIэ, 
XVIII лIэщIыгъуэм и кIэхэм − ХIХ лIэщIыгъуэм и пэхэм хуэгъэфэщауэ 1822 гъэм 
ипэ къихуэу адыгэпщхэмрэ уэркъхэмрэ Псыжь адэкIэ Iэпхъуащ [Таов 2006: 223]. 

Адыгэбзэм и адрей щIыпIэбзэхэм пыщхьэхукIауэ зэрызиужьам къыхэкIкIэ 
хьэжрэт-адыгэхэм я жьабзэм бзэм и лъэныкъуэ куэдым щхьэхуэныгъэ 
зэмылIэужьыгъуэхэр яIэ хъуащ. Зы лъэныкъуэкIэ нэщэнэщIэхэр къыщыунэхуащ, 
нэгъуэщI лъэныкъуэкIэ литературэбзэм фIэкIуэдыжа е жьы хъуа гъэпсыкIэхэр 
щыхъумащ. Ар Iыхьлы гъунэгъу бзэм − зи щIыналъэ щыпсэу кIахэ адыгэхэм – 
и хэлIыфIыхьыныгъэм пэщIэхуащ, икIи псыжь адыгэхэмрэ кIахэхэмрэ 
пIалъэ кIыхькIэ жьэрыIуатэ зэпыщIэныгъэ зэрызэхуаIам къыхэкIыу абы ижь 
къыщIимыхункIэ Iэмал иIакъым. Апхуэдэу а Iуэхугъуэм кърикIуащ мы къуажэхэм 
щыпсэухэр бзитIырыпсалъэ – адыгэбзэмрэ кIахэбзэмрэ яIурылъ – зэрыхъуар. 

Япэ дыдэу псыжь щIыпIэбзэр къыхегъэбелджылыкI Яковлев Г.Ф., «псыжь-
адыгэ псэлъэкIэ» фIэщыгъэцIэр ириту, Адыгейм, Къэрэшей-Шэрджэсым щыпсэу 
адыгэхэм я бзэм ирилъыту [Яковлев 1928: 119]. Ашхамаф Д.А. адыгэбзэм 
къудамищкIэ зиужьауэ къелъытэр: къэбэрдеибзэр (Къэбэрдей-Балъкъэрым щыпсэу 
адыгэхэр зэрыпсалъэр), шэрджэс-адыгэбзэр (Къэрэшей-Шэрджэсым щыпсэу 
адыгэхэр зэрыпсалъэр), кIахэ-адыгэбзэр (Адыгей Республикэм и Куэшхьэблэ, 
Лэшэпсынэ, Хуэдз, Улапэ къуажиплIым щыпсэу адыгэхэр зэрыпсалъэр) [Ашхамаф 
1939: 7]. Къумахуэ М.I. и «К вопросу о классификации адыгских диалектов» 
статьям къыщыхигъэбелджылыкIащ щIыпIэбзэу щырэ (мэздэгу, псыжь, беслъэней) 
псэлъэкIэу щырэ (балъкъ, джылахъстэней, шэрджэс) [Кумахов 1957].

Бзэм и лъэныкъуэ псори къызэщIиубыдэу псыжь щIыпIэбзэр зыджа 
Къумахуэ М.I. диссертацэ лэжьыгъэ 1955 гъэм пхигъэкIащ мыбы теухуауэ [Кумахов 
1955]. 1969 гъэм абы очеркышхуэ къыдигъэкIыжащ, псыжь щIыпIэбзэм
ХХ лIэщIыгъуэм икухэм иIа щытыкIэр къигъэлъагъуэу [Кумахов 1969: 190–248]. 
Ди къэхутэныгъэм лъабжьэ хуэхъуар зи гугъу тщIа лэжьыгъэхэрщ.

Статьяр зытеухуар адыгэбзэм и псыжь щIыпIэбзэм иджырей зэманым хэплъагъуэ 
щхьэхуэныгъэ нэхъыщхьэхэр гъэбелджылынырщ. Лэжьыгъэм зетпщытыным 
щхьэусыгъуэ хуэхъуащ Къумахуэм и къэхутэныгъэм иужькIэ дэкIа илъэс 70-м 
къриубыдэу псыжь адыгэхэм я бзэм къыщыхъуа зэхъуэкIыныгъэхэр нэрылъагъу 
къэщIыныр. Абы папщIэ ищхьэкIэ къыщыхьа къуажэхэм (Улапэр хэмыту) щыщ 
цIыху 25-м я псэлъэкIэр едгъэтхащ. НыбжькIэ ахэр илъэсиблым щыщIэдзауэ 
илъэс ищIрэ щым нос, цIыхухъуи цIыхубзи, балигъи, сабии хыхьэу. Жылэдэс 
псори къызэщIэдубыдэну Iэмал дызэримыIам къыхэкIкIэ, псоми къызэдагъэсэбэп 
гъэпсыкIэхэри, зэ-тIэу фIэкIа узыхуэмызэхэри хиубыдэу губгъуэрытх материалым 
къыщыхэдгъэбелджылыкIа щхьэхуэныгъэ псори лэжьыгъэм къыщытхьащ. Статьяр 
хуэунэтIащ псыжь щIыпIэбзэм литературэбзэм къыщхьэщыкIыу хэплъагъуэ макъ 
дэкIуашэхэм яIэ щхьэхуэныгъэхэр убзыхуным. ЩIыпIэбзэми литературэбзэми 
къыщыкIуэ щапхъэхэр фонетикэ къэпсэлъыкIэм тетщ, я гъэIукIэр наIуэ хъун папщIэ. 

Адыгэ литературэбзэм и тхыпкъылъэм къыщыгъэлъэгъуа макъ дэкӀуашэ 
псори псыжь щӀыпӀэбзэм къыщыкӀуэми, абы темыхуэ макъ къэгъэсэбэпыкӀэ 
зэмылӀэужьыгъуэхэми урохьэлӀэр. Апхуэдэу ахэр ягъэбелджылыуэ лэжьыгъэм 
хэгъэхьа хъуащ къыкӀэлъыкӀуэ дамыгъэхэр: чӀ – литературэбзэ тхыпкъылъэм и 
кӀ-м хуокӀуэр; щIэфие-лъылъылъ макъ дэкIуашэ укъуэдия жъ; лъылъылъ макъ 
дэкIуашэ укъуэдия щабэ шь; тэмакъыщIэ макъ дэкIуашэ жьгъыжьгъ гI.

ЩIыпIэбзэм ущыкIэлъыплъкIэ, нэхъыбэ дыдэрэ къыхэщхьэхукӀ екӀуэкӀыкӀэхэм 
ящыщу макъ дэкӀуашэ языныкъуэхэр хэкӀуэдыкӀауэ къызэрапсэлъым гу лъыботэр. 
Псалъэм папщӀэ:

1. ӀупитӀ къыщиуд макъ дэкӀуашэ дэгу п-р:
псыжь    лит.
ахуэду щӀалэр    апхуэдэу щӀалэр



61

ахуэдэ къабзу    апхуэдэ къабзэу
дахуэду     дапхуэдэу
2. Бзэгуку макъ дэкӀуашэ щӀэжьыуэ укъуэдия й-р:
псыжь    лит.
сызыхуер     сызыхуейр
сыхуе     сыхуейщ
пэсэре     пасэрей
адре     адрей
3. Бзэгупэ лъылъылъ макъ дэкӀуашэ жьгъыжьгъ укъуэдия ж-р:
псыжь    лит.
и де кӀуа     и деж кӀуащ
нэщхъэфӀэгъуэм дечӀэ   нэщхъыфӀагъуэм дежчӀэ
Зи гугъу тщӀа щхьэхуэныгъэхэр адыгэбзэм и адрей щӀыпӀэбзэхэми 

хыболъагъуэр.
Нэхъ мащӀэрэ узыхуэзэхэр:
4. Бзэгупэ къыщиуд макъ дэкӀуашэ жьгъыжьгъ д-р:
псыжь    лит.
щӀыпӀу зынэсам    щӀыпӀэу здынэсам
5. Бзэгупэ макъ дэкӀуашэ къыщиуд дэгу т-р: 
псыжь    лит.
алъмакъуу     къэлътмакъыу
6. Пычыгъуэхэр:
псыжь    лит.
хъуыр къагуырымыӀуу   къэхъу[ы]р къагу[ы]рымыӀуэу
згъэзэщӀа уыжь    згъэзэщӀа нэу[ы]жь
тхьэ гъэпсо    тхьэм фи(уи)гъэпсэу
бзэр фӀы йалъагъуыну   бзэр фӀыуэ йалъэгъу[ы]ну
Псыжь щIыпIэбзэм макъ дэкIуашэхэр зэрыхэкIуэдыкIым нэмыщI макъхэр 

щызэхъуэкIа щапхъэ куэд къыхобелджылыкI. Псалъэм папщIэ, бзэ лIэужьыгъуитIым 
нэхъыбэрэ ущызыкIэлъыплъ щытыкIэщ литературэбзэм и бзэгупэ лъылъылъ макъ 
дэкIуашэ укъуэдия жьгъыжьгъ ж-р щIыпIэбзэм бзэгупэ щIэфие-лъылъылъ макъ 
дэкIуашэ жьгъыжьгъ укъуэдия жь-кIэ хъуэжа зэрыщыхъур. Апхуэдэ щытыкIэр 
псалъэ лъэпкъыгъуэ зэмылIэужьыгъуэхэм хэувэнущ, абы псалъэм увыпIэ псори 
щиубыдыфынущ:

1. Псалъэпэм: 
псыжь     лит.
жьезгъэӀэну     жезгъэӀэнущ 
жьэгъуэгъу     жагъуэгъу
жьэурэ-жьэурэ     жэурэ-жэурэ
шызэхуэзахэм де жьа    шызэхуэзахэм деж жащ
2. Псалъэкум:
псыжь     лит.
хьэжьыгъэ     хьэжыгъэ
къыщыжьаӀа     къыщыжаӀащ
гъуэлъыжьауэ     гъуэлъы жауэ
зэрыжьыриӀэнэр     зэрыж[ы]риӀэнур
3. ПсалъэкӀэм:
псыжь     лит.
къэвгъэзэжь     къэвгъэзэж
дежь     деж
зэплъыжь хуэду     зэплъыж хуэдэу
Псыжь щIыпIэбзэм лъылъылъ макъ дэкIуашэ укъуэдия щабэ жь-р иныкъуэхэм 

щIэфие-лъылъылъ макъ дэкIуашэ укъуэдия жъ-м къыдекIуэкIыу къагъэсэбэпу 

къыхигъэщат Къумахуэ М.I.: нэжъгъ / нэжьгъ; бжъыдзэ / бжьыдзэ; жъыбгъэ /
жьыбгъэ; лэжъыгъэ / лэжьыгъэ [Кумахов 1969: 193]. Мыбдеж, щIэныгъэлIым 
зэритхымкIэ, лъылъылъ макъ дэкIуашэ укъуэдия щабэ жь-р къежьапIэ хъуауэ 
къэплъытэ хъунукъым, макъхэр къызэдекIуэкIыныр къэзышар кIахэбзэм и 
фонетикэ системэрщ [Кумахов 1969: 193].

Лъылъылъ макъ дэкIуашэ укъуэдия щабэ жь-мрэ щIэфие-лъылъылъ макъ 
дэкIуашэ укъуэдия жъ-мрэ къызэдекIуэкIыу щIыпIэбзэм куэдрэ къыщагъэсэбэпу 
тхужыIэнукъым икIи Къумахуэм зи гугъу ищI макъхэр щызэхъуажэу зыхэдгъуэтар 
Куэшхьэблэ щыпсэу зы цӀыхум и бзэрщ:

псыжь    лит.
хъыбарыжъ    хъыбарыжь
КъыжыIапхъэщ, жъ макъ дэкIуашэ укъуэдиям ж макъ дэкIуашэ быдэмрэ жь макъ 

дэкIуашэ щабэмрэ я зэхуаку дэт IукIэ иIэщ. Материалым къыхэдгъэбелджылыкIащ 
апхуэдэ гъэIукIэр цIыхуищым (Хуэдз щыщ зырэ Куэшхьэблэ щыпсэу цIыхуитIрэ) 
я псэлъэкIэм, ауэ абы ихъуэжыр лъылъылъ макъ дэкIуашэ укъуэдия быдэ ж-рщ 
икIи псалъэм сыт хуэдэ увыпIэри щиубыдыфынущ:  

псыжь    лит.
жъылу Хуэдз сыкъыщыхъуа  Хуэдз жылэ сыкъыщыхъуащ
къыӀуигъэчӀыжъкъым  къыӀуигъэчӀыжыркъым
здицӀыхуыжъти    зицӀыху[ы]жырти
къежьэжъа    къежьэжащ
Литературэбзэм и бзэгупэ лъылъылъ макъ дэкIуашэ укъуэдия дэгу ш-м 

псыжь щIыпIэбзэм къыщыпэхъуфынущ макъ дэкIуашэ з ыбжанэ. Нэхъыбэу 
псалъэхэм щызэхыбох лъылъылъ макъ дэкIуашэ укъуэдия щабэ шь-р. Ар адыгэ 
литературэбзэм и макъ дэкIуашэ укъуэдия дэгу ш-мрэ щIэфие-лъылъылъ макъ 
дэкIуашэ укъуэдия щ-мрэ я зэхуаку дэт IукIэ зиIэрщ, мащIэу гъэухъуреяуэ:

псыжь    лит.
къырегъашьэ    къ[ы]регъашэр
благъуэшьхуэ    благъуэшхуэ
шьыхъуэ     шыхъуэ
Куэшьхьэблэ    Куэшхьэблэ
шьхэну     шхэну
Нэхъ мащӀэрэ мы макъым ухуозэр щIэфие-лъылъылъ макъ дэкIуашэ укъуэдия 

щ-м ипӀэкӀэ къэгъэсэбэпауэ:
псыжь    лит.
хьэщӀэшьым    хьэщӀэщым
щхьашьэ йахуэсщӀу   щхьэщэ йахуэсщӀу
шьегъэжьауэ    щегъэжьауэ
Ауэ, къыхэгъэщыпхъэщ, апхуэдэ зэхъуэжэныгъэр дапщэщи екIуэкI Iуэхугъуэу 

зэрыщымытыр: языныкъуэхэм деж псыжь щIыпIэбзэм и лъылъылъ макъ дэкIуашэ 
укъуэдия щабэхэри быдэхэри фонетикэкIэ зыкIи зэщхьэщыкIыркъым (псалъэм 
папщIэ, лъылъылъ макъ дэкIуашэ укъуэдияхэр бзэ лIэужьыгъуитIым зэтехуэу 
къагъэсэбэпыфынущ): сйадэкъуэш (лит.: си адэкъуэш), сырогуышхуэ (лит.: с[ы]
рогу[ы]шхуэ), школыр (лит.: школыр), си къуэш (лит.: си къуэш), шыбжьир 
(лит.: шыбжийр), пэшитӀ (лит.: пэшитӀ). Ауэ мы быдэ къэпсэлъыкIэм фIыуэ нэхъ 
гъэмэщIауэщ узэрыхуэзэр.  

Къумахуэм къызэрилъытэмкIэ, лъылъылъ макъ дэкIуашэ укъуэдия быдэхэм 
нэхъыбэу ХХ лIэщIыгъуэм икухэм узыщрихьэлIэр кIахэбзэм ижь фIыуэ 
зыщIихуа щIалэгъуалэм я псэлъэкIэрт. ЩIэныгъэлIым мыпхуэдэ гупсысэм 
дыхуешэ: адыгэ литературэбзэм и лъылъылъ макъ дэкIуашэ укъуэдия щабэхэм 
я пIэ псыжь щIыпIэбзэм къыщиувэ лъылъылъ макъ дэкIуашэ укъуэдия быдэхэр 
Iыхьлы гъунэгъу кIахэбзэм и фонетикэ системэм, лъылъылъ макъ дэкIуашэ 
укъуэдияхэмрэ макъ дэкIуашэ зэхэтхэмрэ щабагъ-быдагъкIэ щызэщхьэщыкIым и 
Iэужьщ [Кумахов 1969: 193]. 

Литературэбзэм и бзэгупэ лъылъылъ макъ дэкIуашэ укъуэдия дэгу ш-р 
щIэфие-лъылъылъ макъ дэкIуашэ укъуэдия щ-кIэ хъуэжауэ щIыпIэбзэм убгъуауэ 
хэтщ:

псыжь    лит.
щэ литрэ     шэ литрэ
щэщэн     шэшэн
щхуэмылачӀэр    шхуэмылачӀэр
адэкъуэщыра    адэкъуэшыращ
тынщу     тыншу 
Нэхъ мащIэрэ узрихьэлIэ екIуэкIыкIэщ щIэфие-лъылъылъ макъ дэкIуашэ 

укъуэдия щ-м бзэгупэ лъылъылъ макъ дэкIуашэ укъуэдия дэгу ш-р и пIэ иувауэ 
къыщапсэлъхэр. Апхуэдэр зыхэтлъэгъуар цIыхуищым я бзэрщ:

псыжь    лит.
шызэхуэзахэм де жьа   щызэхуэзахэм деж жащ
сышоджэ     сыщоджэ
жэш ныкъуэ уыжьым   жэщ ныкъуэ нэу[ы]жьым
Къумахуэ М.I. зэритхымкIэ, щIалэгъуалэм, нэхъыбэу еджакIуэхэм, я бзэм 

1950 гъэхэм хэплъагъуэрт лъылъылъ макъ дэкIуашэ укъуэдия жь-мрэ лъылъылъ 
макъ дэкIуашэ зэхэт дж-мрэ къызэдекIуэкIыу къапсэлъу (псалъэ бжыгъэ мащIэ 
къызэщIиубыдэу): шьхьэнгъубжьэ / шхьэнгъу бджэ; къанжьэ / къанджэ; 
Жьэбагъы / Джэбагъы; Хьэжьмэт / Хьэджмэт. Ар къишат щIыпIэбзэм 
ирипсалъэ щIалэгъуалэм я псэлъэкIэм кIахэбзэр зэрыхэлIыфIыхьым [Кумахов 
1969: 195]. Иджырей материалхэм ущыхэплъэкIэ, апхуэдэ щапхъэхэр иджыри 
къыхыбогъуатэр, ауэ Куэшхьэблэ щыщ зы цIыхум и псэлъэкIэм зы жыIэгъуэ 
закъуэм къыщыхьауэ аращ:

псыжь    лит.
йыджырабгъуымчӀэ   йыжьырабгъу[ы]мчӀэ
НэгъуэщI къэгъэсэбэпыкIэу лъылъылъ макъ дэкIуашэ зэхэт дж-р 

литературэбзэм и бзэгупэ лъылъылъ макъ дэкIуашэ укъуэдия ж-м ипIэкIэ 
къэкIуауэ я ныбжькIэ зэтемыхуэу (сабийми, щIалэгъуалэми, нэхъыжьыIуэхэми) 
къуажищми щыщу цIыхуитхум я псэлъэкIэм къыхэдгъэбелджылыкIащ:

псыжь    лит.
ныджэбэ     ныжэбэ
къыджэпӀэмэ    къыд’жепӀэмэ
Йынджыдж    Йынжыдж
щхьэгъуымджэм    щхьэгъу[ы]бжэм
къыджытӀ’Ӏэныр    къыжытӀ’Ӏэныр
Адыгэбзэмрэ кIахэбзэм и шапсыгъ щIыпIэбзэмрэ къыщызэтена щабэ хъуа 

г’, к’, кI’ макъ дэкIуашэхэр адыгэбзэхэм бзэгу лъэдакъэ макъ дэкIуашэ быдэу 
щыщытауэ къыхегъэщ Къумахуэ М.I. ЩӀэныгъэлӀым зэритхымкӀэ, кIахэбзэми 
адыгэ литературэбзэми а бзэгу лъэдакъэ макъхэр къыхэнакъым. Щабэ хъуныгъэм 
пэщIэхуа нэужь, абыхэм щабэку ухуэкIэ яIэ хъуащ. Адыгэ литературэбзэмрэ 
кIахэбзэмрэ бзэгу лъэдакъэ макъ дэкIуашэ быдэхэр IупщIэIуш IукIэ яIэу 
къыщынащ. Абы къыхэкIкIэ кIахэбзэмрэ адыгэ литературэбзэмрэ IупщIэIуш 
IукIэ щызиIэхэр бзэгу лъэдакъэ макъ дэкIуашэ къудейхэрщ, щабэ хъуныгъэм и 
фIыгъэкIэ щабэку ухуэкIэ зыгъуэтахэрщ. Щабэ хъуахэм, иджырей зэманым макъ 
дэкIуашэ зэхэтхэм хуэкIуэ щабэку гь, кь, кIь-хэм, IупщIэIуш гуэгъу яIэкъым 
[Кумахов 1969: 195–196].

Псыжь щIыпIэбзэм щабэ хъуа г’, к’, кI’-хэр макъ дэкIуашэ зэхэт хъуныгъэр 
щызэфIэкIауэ убж хъунущ. Щабэ хъуа г’, к’, кI’-хэмрэ макъ дэкIуашэ зэхэт дж, ч, 
кI-хэмрэ къызэдекIуэкIыу къыщагъэсэбэпыр псалъэ закъуэтIакъуэрщ: 

1. Куэшхьэблэ дэс зы цIыхубзым и бзэм дыщрихьэлIащ литературэбзэ 
тхьэмыщчӀэ лӀэужьыгъуэм тхьэмыщкӀэ ӀукӀэр къыпэхъуу, нэгъуэщӀу жыпӀэмэ 

литературэбзэм хэт чӀ макъ дэкӀуашэ пӀытӀа жьгъыжьгъыр макъ дэкӀуашэ пӀытӀа 
дэгу кӀ-кӀэ хъуэжауэ. Абы къищынэмыщӀа къуажищми зэхуэдэу я псэлъэкӀэм 
къыхощхьэхукӀ цӀыкӀ жыӀэгъуэмрэ абы къытехъукӀахэмрэ я къэпсэлъыкӀэр 
(псалъэпкъым хэтын хуей кӀу ӀупщӀэӀуш макъ дэкӀуашэ пӀытӀам мыӀупщӀэӀуш кӀ 
макъ дэкӀуашэ дэгур и пӀэ иувэу): 

псыжь    лит. 
цӀыкӀ-цӀыкӀуу    цӀыкӀу-цӀыкӀуу
зэлъа цӀыкӀхэр    зэлъа цӀыкӀухэр
си цӀыкӀыщхьэ    си цӀыкӀу[ы]щхьэ
цӀыкӀынитӀу    цӀыкӀу[ы]нитӀэу
Гу зылъыуегъатэ цIыкI (цIыкIу) псалъэм IупщIэIуш IукIэм къикIа бзэгу 

лъэдакъэ макъ дэкIуашэ кI-р щабэ зэрыщымыхъум. Мы псалъэр убгъуауэ 
къыщагъэсэбэп мэздэгу, беслъэней щӀыпӀэбзэхэми. 

2. Куэшхьэблэ щыщ цӀыхуитӀым я бзэм литературэбзэм и пщэдджыжь 
жыӀэгъуэм къыпэхъуу пщэдгыжь гъэпсыкӀэр къыщыкӀуащ (литературэбзэм макъ 
дэкӀуашэ зэхэт хъуныгъэ екӀуэкӀыкӀэм хуэкӀуа дж бзэгупэ къыщиуд-укъудия макъ 
дэкӀуашэ жьгъыжьгъым и пӀэ япэрей бзэгуку макъ дэкӀуашэ жьгъыжь гъ г-р иувауэ):

псыжь    лит.
пщэдгыжьым Ӏэнэм чӀэрысу  пщэдджыжьым Ӏэнэм бгъэдэсу
пщэдгыжьым нэху къыщечӀчӀэ  пщэдджыжьым нэху къыщечӀчӀэ
3. Хуэдз къуажэм щыщ зы цӀыхум и бзэм дыщрихьэлӀащ бзэгу лъэдакъэ 

къыщиуд макъ дэкӀуашэ дэгу быдэ к-м, мыӀуп щӀэӀуш макъ дэкӀуашэ жьгъыжьгъ 
чӀ-м ипӀэкӀэ къэгъэсэбэпауэ:

псыжь    лит.
уэфэхъуэпск    уафэхъуэпсчӀ
Япэрей гъэӀукӀэ зиӀэ г, кӀ макъ дэкӀуашэхэр иджырей зэманым нэхъ 

къыщызэтенауэ щытыр джылахъстэнейдэсхэм (абии нэхъыбэу щӀалэгъуалэм 
я бзэм литературэбзэм и чӀ къэпсэлъыкӀэр нэхъ зэпхыжаӀыкӀ хъуащ), фӀыуэ 
гъэмэщӀауэ Талъостэнейм щыщ къуажэ зыбжанэм щыпсэу нэхъыжьыӀуэхэм я 
псэлъэкӀэрщ.

Псыжь щIыпIэбзэм ирипсалъэхэм Къумахуэ М.I. къахегъэщхьэхукI бабыгуей 
псэлъэкIэр. Бабыгуейр − Хуэдз къуажэм и Iыхьэщ, уэрам зыбжанэхэмкIэ 
зэпрыхулыкIа хьэблэшхуэ къызэщIиубыдэу. ЩIэныгъэлIым зэритхымкIэ, езы 
хуэдздэсхэм я бзэр мы щIыпIэбзэм и адрей псэлъэкIэхэм къащхьэщызыгъэкIыр 
кIахэбзэм ижь нэхъ мащIэу къызэрыщIихуарщ. Абы и щхьэусыгъуэр – Хуэдз 
нэхъыбэу щыпсэур къэбэрдей адыгэщ [Кумахов 1969: 195]. ПсэлъэкIэ щхьэхуэу 
къыхэгъэбелджэлыкIыным лъабжьэ хуэхъуу жеIэр бабыгуейдэсхэм я бзэм щабэ 
хъуа гь, кь, кIь-хэм къадэкIуэу бзэгу лъэдакъэ макъ дэкIуашэ г, к, кI-хэр хъума 
зэрыщыхъуар, псыжь щIыпIэбзэм щабэ хъуа гь, кь, кIь-хэр макъ дэкIуашэ 
зэхэт дж, ч, чI-м щыхуэкIуа пэтрэ [Кумахов 1969: 196]. Апхуэдэ щхьэхуэныгъэ 
пыщхьэхукIа иджырей материалхэм къахэдгъуэтакъым. КъыхэдгъэбелджылыкIа 
щапхъэхэр ищхьэкIэ къыщыхьащ. 

ЩӀыпӀэбзэм ӀупщӀэӀуш/мыӀупщӀэӀуш макъхэм щадэплъагъу щхьэхуэныгъэхэм 
ящыщщ: 

− ӀупщӀэӀуш макъхэм япэгъунэгъу макъзешэ э-р щыдэхум ӀупщӀэӀумышу 
щыта макъ дэкӀуашэм ӀупщӀэӀуш ӀукӀэр игъуэтыфынущ:

псыжь    лит.
диӀуу щта     диӀэу щытащ  
къагъуувам    къагъэу[ы]вам
йыригъэблагъуу    йыригъэблагъэу
жьыӀуу     жиӀэу 
− языныкъуэхэм деж ӀупщӀэӀуш ӀукӀэм темыхьэу макъ дэкӀуашэхэр 

къыщызэтени щыӀэщ, ауэ макъитӀым я зэхуакум зэпыуныгъэ мащӀэ къыдэувэу:

псыжь    лит.
нэсах’у     нэсахэу
къызэриуыбыдх’у    къызэриу[ы]быдхэу
дах’у     дахэу
йымыда́х’у    йымыдэххэу
− бзэм хыболъагъуэр ӀупщӀэӀуш макъ дэкӀуашитӀым я зэхуаку макъзешэ э-р 

щыдэкӀуэдыкӀ. Апхуэдэхэм деж ӀупщӀэӀуш макъхэр зэтрихьа мэхъури гъэкӀыхьа 
къэпсэлъыкӀэ ягъуэт:

псыжь    лит.
щхьэхуу     щхьэхуэу
цӀэрыӀуу     цӀэрыӀуэу
− нэхъ мащӀэрэ макъзешэ ы-р зэрыдэхум ӀупщӀэӀумышу щыта макъ дэкӀуашэр 

ӀупщӀэӀуш ӀукӀэм щыхуигъакIуэ урохьэлӀэр:
псыжь    лит.
дыхуэсакъуу    дыхуэсакъыу
− макъзешэ ы-р щыдэхум ӀупщӀэӀуш макъ дэкӀуашэхэр гъэ кӀыхьа 

къэпсэлъыкӀэм щытехьэ жыӀэгъуэхэми куэдрэ урихьэлӀэркъым: 
псыжь    лит.
Ӏуоху щӀэныр фӀуу    Ӏуэху щӀэныр фӀыуэ
Языныкъуэхэм я псэлъэкIэм тэмакъыщIэ хь-м литературэбзэм и бзэгу 

лъэдакъэ макъ дэкIуашэ укъуэдия хъ-р щехъуэжыр. Псыжь щIыпIэбзэм нэхъ 
псалъэм тэмакъыщIэ хь-р нэхъ зэрыщызэпIэзэрытыр къыхигъэщащ Къумахуэ 
М.I., кIахэбзэм иригъапщэу (кIахэ нахь, псыжь щI. нахь, адыгэ нэхъ) [Кумахов 
1969: 198]. Мы къэгъэсэбэпыкIэм ущыхуэзэр литературэбзэм и нэхъ псалъэм и 
закъуэкъым, икӀи куэдрэ бзэм хэплъагъуэу пхужыӀэнукъым:

псыжь    лит.
нэхь сыгу йырихьа    нэхъ сигу йырихьащ
нэхь зэрафӀэфӀтэр   нэхъ зэрафӀэфӀыр
нэхьыжьми    нэхъыжьми
си къуэш нэхьыжьу   си къуэш нэхъыжьу
МатериалыщIэм къызэригъэлъагъуэмкIэ, псыжь щIыпIэбзэм нэхъыбэу 

къигъэсэбэпыр литературэбзэм и лIэужьыгъуэрщ.
Бзэгупэ макъ дэкIуашэ зэхуэщIа жьгъыжьгъ д-м псалъэ зыбжанэм къащыпохъу 

бзэгупэ макъ дэкIуашэ зэхуэщIа дэгу т-р:
псыжь    лит.
тау     дауэ
таурэ     дауэрэ
тэнэ     дэнэ
тэнчӀи     дэнэчӀи
Мыбдеж щIыпIэбзэр кIахэбзэмрэ беслъэней щIыпIэбзэмрэ пэгъунэгъу мэхъу. 

Псалъэм щхьэкIэ: кIахэ: тыдэ «дэнэ», тау «дауэ»; беслъ.: тауэ «дауэ», тэнэ 
«дэнэ» н.

ЦIыху зыбжанэм я бзэм къыхэтлъагъукIащ къыкIэлъыкIуэ ухуэкIэхэр:
1. Куэд бжыгъэ къэзыгъэлъагъуэ лъабжьэужь хэ-м хэт бзэгуку макъ дэкIуашэ 

укъуэдия дэгу х-м и пIэ, къэбэрдей-шэрджэсыбзэм и щIыпIэбзэ, псэлъэкIэ гуэрхэм 
хуэкIуэу, гI тэмакъыщIэ макъ дэкIуашэ жьгъыжьгъ къиувауэ:

псыжь    лит.
хуылъхуыгъэгIэм    хъу[ы]лъху[ы]гъэхэм
2. Литературэбзэм иджы псалъэм узыщрихьэлIэ бзэгупэ къыщиуд-укъуэдия 

лъылъылъ макъ дэкIуашэ жьгъыжьгъ дж-м бзэгупэ къыщиуд-укъуэдия лъылъылъ 
макъ дэкIуашэ пIытIа жьгъыжьгъ чӀ къыпэхъуу: 

псыжь    лит.
чӀы ахуэду щӀалэр    иджы апхуэдэу щӀалэр

3. Литературэбзэ псалъэм хэт бзэгу лъэдакъэ макъ дэкIуашэ укъуэдия 
дэгу хъ-м щIыпIэбзэм тэмакъыщхьэ къыщиуд макъ дэкIуашэ пIытIа дэгу къ 
къыщыпэхъуу:

псыжь    лит.
къэбар     хъыбар
4. Литературэбзэми щӀыпӀэбзэми зэхуэдэу къызэдагъэсэбэп бзэгупэ 

къыщиуд-укъуэдия макъ дэкӀуашэ жьгъыжьгъ чӀ-р нэхъ щабэу, пӀытӀа ӀукӀэр нэхъ 
щӀэгъэхуэбжьауэ къыщапсэлъу:

псыжь    лит.
йычӀ’эхэм йычӀ’и    йычӀэхэм йычӀи
5. Бзэгу лъэдакъэ къыщиуд IупщIэIуш макъ дэкIуашэ дэгу кIу-м IупитI 

щIэжьыуэ укъуэдия IупщIэIуш макъ дэкIуашэ у-р къыпэхъуу:
псыжь    лит.
а щIыпIэр жыжу къауыхьт  а щIыпIэр жыжьэу къакIу[ы]хьырт
6. Бзэгупэ макъ дэкIуашэ зэхуэщIа дэгу т-м ипIэкIэ бзэгупэ макъ дэкIуашэ 

зэхуэщIа жьгъыжьгъ д-р иувауэ:
псыжь    лит.
сыд йы лъэӀуыми    сыт йы лъэӀуми
7. IупитI къыщиуд щIэжьыуэ макъ дэкIуашэ м-р бзэгупэ къыщиуд щIэжьыуэ 

макъ дэкIуашэ н-кIэ хъуэжауэ:
псыжь    лит.
джыпстунэ    иджыпстумэ
8. IупитI къыщиуд макъ дэкIуашэ жьгъыжьгъ б-м IупитI къыщиуд щIэжьыуэ 

макъ дэкIуашэ м-р къыпэхъуу:
псыжь    лит.
къуымгъаным    къу[ы]бгъаным
9. IупитI къыщиуд макъ дэкIуашэ жьгъыжьгъ б-м и пIэ бзэгупэ къыщиуд 

щIэжьыуэ макъ дэкIуашэ н иувауэ:
псыжь    лит.
щхьэгъуынжьэм    щхьэгъу[ы]бжэм
10. Литературэбзэ псалъэм къыщыкIуэ пс/с макъ/макъ зэхэтыр щIыпIэбзэм 

макъ дэкIуашэ щ-м щыхуэкIуэу:
псыжь    лит.
хэгуыпщысыхьау    хэгу[ы]пcысыхьауэ
къыщигуыщыпсыжьым   къыщигу[ы]псысыжым
11. Бзэгу лъэдакъэ IупщIэIуш къыщиуд макъ дэкIуашэ дэгу ку-мрэ бзэгу 

лъэдакъэ IупщIэIуш макъ дэкIуашэ жьгъыжьгъ гу-мрэ къызэдагъэсэбэпу:  
псыжь    лит.
гуырыт    ку[ы]рыт
12. Бзэгу лъэдакъэ IупщIэIуш макъ дэкIуашэ жьгъыжьгъ гу-мрэ тэмакъыщхьэ 

къыщиуд IупщIэIуш макъ дэкIуашэ дэгу къу-мрэ зэхъуажэу:
псыжь    лит.
щы къуарт къихуа    шы гуартэ къихуащ
13. Бзэгу лъэдакъэ IупщIэIуш макъ дэкIуашэ дэгу укъуэдия хъу-м щIыпIэбзэм 

бзэгуку IупщIэIуш макъ дэкIуашэ дэгу укъуэдия ху къыщыпэкIуэу:
псыжь   лит.
хуылъхуыгъуи    хъу[ы]лъху[ы]гъи
14. Iупэ-дзэ макъ дэкIуашэ укъуэдия дэгу ф-м ипIэкIэ бзэгупэ кIэзыз щIэжьыуэ 

макъ дэкIуашэ р-р къакIуэу:
псыжь   лит.
уи щхъуэрэцхэр къегъэтэдж  уи щхъуэфэцхэр къегъэтэджыр
15. Литературэбзэм и бзэгупэ щIэфие макъ дэкIуашэ жьгъыжьгъ укъуэдия з-м 

тэмакъыщIэ макъ дэкIуашэ дэгу укъуэдия хь-р къыпэхъуу:

псыжь   лит.
зыхуэгъэхьар    зыхуэгъэзар
Къумахуэ М.I. и къэхутэныгъэм къыщыхигъэща къыкIэлъыкIуэ щытыкIэхэм 

хуэдэ къыхэхуакъым ди губгъуэрытх материалыщIэм: лъылъылъ макъ 
дэкIуашэ укъуэдия щабэ шь-мрэ лъылъылъ макъ дэкIуашэ зэхэт щабэ ч-мрэ 
къыщызэдекIуэкI жыIэгъуэхэр: шьхыӀэн / чхыӀэн; дыгъуэспшьыхь / дыгъуэспчыхь; 
ншьэдибэ / нчэдибэ; лъылъылъ макъ дэкIуашэ укъуэдиямрэ лъылъылъ макъ 
дэкIуашэ зэхэтымрэ зэгъусэу къыщагъэсэбэп мыхъуныгъэ мыхьэнэ зиIэ 
лъабжьэужь -ншэ, -нчэ-хэмкIэ къэхъу псалъэхэр: узыншэ / узынчэ; лӀыгъэншэ / 
лӀыгъэнчэ; фэншэ / фэнчэ [Кумахов 1969: 194]. Нч макъ зэхэтым дыщрихьэлIар 
зы псалъэ закъуэщ: фонч (лит.: фоч). Ари Куэшхьэблэ щыщ зы цIыхухъум и бзэм 
зэ закъуэщ къызэрыщыкIуэр.

